
15. august 2025 

UKA 2025/56  

     

Inatsisartut suleriaasianni § 33 naapertorlugu aalajangiiffigisassatut siunnersuut imaattoq matumuuna 

saqqummiuppara: 

Naalakkersuisut Qaqortumi GUX-imi timersornermut sammivilimmik pilersitsinissami 

neqerooruteqarnissamilu pitsaaqutit ajoqutillu nalilersorneqarnerannik imalimmik nassuiaasioqqullugit 

peqquneqarnissaannik Inatsisartut aalajangiiffigisassaattut siunnersuut. Nassuiaammi 

ersersinneqassapput taamatut isummernermi aningaasatigut allaffissornikkullu kingunerisassai. 

Nassuiaat Inatsisartunut agguaanneqareersimassaaq 1. januar 2027 nallertinnagu. 

(Inatsisartunut ilaasortaq Karen Marie Kyed Frederiksen, Demokraatit) 

 

Tunngavilersuut 

Timersorneq timigissarnerlu iluatinnarnerpaat ilagaat, inuusuttatsinnut ulluinnanngortinniagassat. 

Timersorneq inuusuttunut sunngiffimmi soqutigisatut peqqinnartutut isigineqakkajuppoq, 

taamaaginnanngilarli. Timersorneq inuusuttut ilinniarnerannut inuttullu ineriartornerannut ilaasariaqarpoq. 

Inuusuttut timimik aalatinnissaannut tunniusimappata, inuunerinnerlulernermut toqqammaviussaaq 

timikkut eqqarsartaatsikkullu.  

 

Aalanerup timi nukittorsartarpaa, qasujaannerulersitsilluni inooriaatsillu nassatarisaanik 

napparsimanissaraluamik pinngitsoortitsisarluni, eqqarsartaatsikkulli sunniutai minnerunngitsumik 

pingaaruteqarluinnartuupput. Timersornerup timigissarnerullu uippakajaarneq millisittarpaa, 

sinilluarnerulersitsilluni inuulluataarnermik eqqisisimanerulernermillu pilersitsisarlutik. Taakkua inuusuttut 

annertunerusumik aallaavilersinnaallugit tatisimaneqarnerup, ilinniartutut inuunermi inersimasutullu 

inuulernermi aqqusaarneqartartut aqussinnaanerannut. 

 

Taamaattumik isumaqarpunga, annertunerusumik timersorneq timigissarnerlu inuuniarnikkut inuttullu 

ineriartornertut isiginerusariaqaripput, tassani inuusuttut iluatinnaatilinnik piginnaasanik peqalissammata 

soorlu pissusissamik malinnilluarnermik, anguniagaqarnermik, uteriinnermik suleqatiginnissinnaanermillu. 

Timersornermi ilinniarneqartarpoq imminut allanullu akisussaaffigineq. Ajugaassutigisat ajorsassutigisallu 

aqunnissaat ilinniarneqartarpoq, toraagalimmillu tunniusimallunilu sulinissaq nuannarineqalersarluni. 

Misilittakkat taakku timersorfimmiinnaanngitsoq, aammali inimi atuarfiusumi, namminerisamik 

inuussutissarsiuteqarnermi inuiaqatigiinnilu iluaqutaasussaapput. 

 

Isumaqarpunga, pitsaasumik, inuusuttut ulluinnaanut pitsaaqutit taaneqartut akuutissagigut, Qaqortumi 

GUX timersornermut sammivilimmik pilersitsinitsigut. Kinguneriinnassanngilaa, GUX-ip Qaqortumi 

nutaamik annertussuseqalernera, inuusuttut timiminnik aalatitsinissaminnik soqutigisaqartut  

pileritilerlugillu soqutiginnilersinnissaat aammali suli pingaarnerusumik:  

 

Timersornermut sammivilik Kujataani inuusuttut tigummiinnarnissaanut sakkussaasinnaavoq annertooq. 

Ullumikkut ilaatigut imaammat, inuusuttut Kujanaaniit soorlu assersuutigalugu Nuummut nussortarnerat. 

Timersornermut sammivilimmik immikkut ittumik Qaqortumi neqerooruteqarnikkut, inuusuttut 

periarfississavagut pilerinartumik toqqagassaqarnissaannut, inuusuttut Kujataaneersut 

angerlarsimaffimmik attaveqaatimillu qanittuaniiginnarnissaannut. 

 

GUX-imi Qaqortumi timersornermut sammivilik allatut oqaatigalugu Qaqortoq ilinniarfeqarfittut 

nukittorsarsinnaavaa aammalu tassunga ilutigalugu piffimmi ileqqorisat ataqatigiinnerullu 

pigiinnarissaanut. Inuusuttut Kujataaniiginnarnissartik toqqarpassuk soqutigisatik malersorniarlugit, 

taakkununnga pitsaanerusumik kinguneqassaaq aammalu Qaqortoq tamaat isigalugu pikialaarnermik, 

suliniuteqarnermik ineriartornermillu pilersitsissalluni.  

 

Timersorfigineqartartut avatangiisinut pitsaasumik tuniluuttarput, timersornermillu sammivilimmimk 

aallartitsineq peqatigiiffinnut, peqqissutsimut suliniuteqarnernut sunngiffimmilu neqeroorutinut 

suleqatigiinnernut alliartuutaasinnaallutik. 

 

Eqikkarlugu oqaatigineqarsinnaavoq, Qaqortumi GUX-imi timersornermut sammivilik 

peqqinnerlulernermik, pissuserissaarnerulernermik piffimmilu nukittorsaanermik suliniarnermut 

annertusaataassasoq atuartumut ataasiakkaanut aammalu Kujataani inuiaqatigiinnut tamarmiusunut. 

 

Neriuppunga siunnersuutiga taperserneqassasoq Naalakkersuisunit partiinillu allanit Inatsisartuni. 

 

Pisortanut aningaasatigut allaffissornikkullu kingunerisassai 

Nalunaarusiap suliarineranut atasumik aningaasartuuteqassaaq. Taakku atorfilittap ukiumut akissarsiaasa 

500.000 koruunit qaangerneqarnissaat naatsorsuutigineqanngilaq. 

 

Namminersortunut aningaasatigut allaffissornikkullu kingunerisassai 

Nalunaarusiap suliarineranut atasumik soqassanngilaq. 

 

Innuttaasunut aningaasatigut allaffissornikkullu kingunerisassai 

Nalunaarusiap suliarineranut atasumik soqassanngilaq. 


